
  水之為病，其脈沉小，屬少陰。浮者為風，無水，

虛脹者為氣水，發其汗即已。脈沉者，宜麻黃附子湯，

浮者宜杏子湯。 

〔按〕： 

    為氣水之「氣」字，當是「風」字，若是「氣」字則無發汗之理，

且通篇並無氣水之病。 

〔註〕： 

    水之為病，其脈沉小，屬少陰水也。今脈不沉小而浮，浮者為風，

非少陰水也。若無水虛脹者，為風水也，風水發其汗即已。風水脈沉者，

宜麻黃附子湯汗之；脈浮者宜杏子湯汗之。 

  麻黃附子湯方：麻黃 三兩 甘草 二兩 附子 一枚，炮 

    上三味，以水七升，先煮麻黃，去上沫，內諸藥，煮取二升半，溫

服八合，日三服。 

〔集解〕：  

    沈明宗曰：麻黃附子湯，今人置之不講，余特舉而明之。麻黃、附

子通陽開竅，治水妙劑，今人惟用腎氣湯、丸，壅補其內，致陽氣不宣，

轉補轉壅，邪無出路，水腫日增，欬血而死者，不知凡幾矣。 

  杏子湯方：麻黃 四兩 杏仁 五十箇 甘草 二兩，炙 

    上水七升，先煮麻黃，減二升，去上沫，內諸藥，煮取三升，去滓，

溫服一升，得汗止服。 

 


